
ეთიკის კომისიის 

მეორე დისციპლინური კოლეგიის შემადგენლობა: 

კომისიის თავმჯდომარე: მარიკა არევაძე 

კომისიის წევრი: მარინე ცუცქირიძე 

კომისიის წევრი: ინგა ნებიერიძე 

 

შეკითხვის კომისიაში შემოსვლის თარიღი: 21.03.2022 

შეკითხვის რეგისტრაციის ნომერი: 008/22 

 

I   შეკითხვა: 

 

წარმოადგენს თუ არა ადვოკატის მხრიდან კლიენტისთვის გარანტიის მიცემას შემდეგი წინადადება: 

„ჩვენ უზრუნველვყოფთ ნებისმიერი სამართლებრივი პრობლემის გადაჭრის გზების მოძიებას“.  

 

II  ანალიზი:  

შეკითხვაში აღწერილი ჰიპოთეტური ფაქტები განსახილველია კლიენტისთვის საქმის შედეგთან 

დაკავშირებით გარანტიის მიცემის თავიდან არიდების და საადვოკატო საქმიანობის რეკლამირების 

წესების დაცვის გათვალისწინებით.  

ადვოკატს უფლება არა აქვს კლიენტს მისცეს გარანტიები მისგან აღებული საქმის შედეგებთან 

დაკავშირებით (ადვოკატთა პროფესიული ეთიკის კოდექსის მუხლი 8.3) 

ადვოკატი უფლებამოსილია განახორციელოს საკუთარი საქმიანობის რეკლამირება იმ პირობით, რომ 

გავრცელებული ინფორმაცია სწორია და არ არის შეცდომაში შემყვანი, დაცულია პროფესიის 

ძირეული ფასეულობები და პირდაპირ ან ირიბად არ მიუთითებს კონკურენტზე ან მის 

მომსახურებაზე (ადვოკატთა პროფესიული ეთიკის კოდექსის მე-81 მუხლი). 

საადვოკატო საქმიანობის რეკლამირების საკითხის არეგულირებს ევროპის ადვოკატთა 

ასოციაციებისა და იურიდიული საბჭოს (CCBE) მიერ ევროპელი ადვოკატებისთვის მიღებული ქცევის 

კოდექსი - 2.6.1 მუხლი, რომლის მიხედვით, „ადვოკატი უფლებამოსილია საზოგადოებას 

შეატყობინოს მისი საქმიანობის შესახებ იმ პირობით, რომ ინფორმაცია სწორია და არ არის შეცდომაში 

შემყვანი, კონფიდენციალურობის ვალდებულებისა და სხვა ძირეული ფასეულობების 

გათვალისწინებით.”  

შესაბამისად, ადვოკატის მიერ თავისი საქმიანობის კეთილსინდისიერად განხორციელება აგრეთვე, 

გულისხმობს პროფესიული საქმიანობის რეკლამირებას ძირითადი პრინციპების დაცვით, მათ შორის 

ის ობიექტური შემფასებლისთვის არ უნდა აღიქმებოდეს, როგორც ადვოკატის მიერ გარანტიის 

მიცემად საქმის შედეგზე.  

             რეკლამის ცნებას განსაზღვრავს „რეკლამის შესახებ“ საქართველოს კანონის მე–3 მუხლის 1–ლი 

პუნქტი, რომლის მიხედვით, რეკლამა არის „საქონელზე, მომსახურებასა და სამუშაოზე (შემდგომში–

საქონელზე), ფიზიკურ და იურიდიულ პირებზე, იდეასა და წამოწყებაზე ნებისმიერი საშუალებითა 

და ფორმით გავრცელებული ინფორმაცია, რომელიც გამიზნულია პირთა განსაზღვრული წრისათვის 

და ემსახურება ფიზიკური და იურიდიული პირების, საქონლის, იდეისა და წამოწყებისადმი 

ინტერესის ფორმირებასა და შენარჩუნებას, აგრეთვე საქონლის, იდეისა და წამოწყების რეალიზაციის 

ხელშეწყობას.“ 

             მოცემულ შემთხვევაში, არ არის დაკონკრეტებული ადვოკატი აღნიშნულ ფრაზას პროფესიული 

საქმიანობის რეკლამირებისთვის, როგორც სლოგანის სახით იყენებს, თუ უშუალოდ პოტენციურ 

კლიენტთან საადვოკატო მომსახურების თაობაზე შეთანხმებაში უთითებს.  

             იმ შემთხვევაში, თუ ზემოაღნიშნული ტექსტი გამოყენებული იქნება საადვოკატო საქმიანობის 

რეკლამირებისთვის, უნდა შეფასდეს დაცულია თუ არა რეკლამირების წესები, კერძოდ: 

გავრცელებული ინფორმაციის სისწორე; პროფესიის ძირითადი ფასეულობები; კონკურენტზე ან მის 

მომსახურებაზე მიუთითებლობა. მოცემულ შემთხვევაში, მითითებული ტექსტის შინაარსი არ 

წარმოადგენს საქმის შედეგზე გარანტიის მიცემას, არამედ ადვოკატი ცდილობს აღნიშნული 

წინადადებით ხაზი გაუსვას მის პროფესიულ კვალიფიკაციას, რაც საშუალებას მისცემს 

სამართლებრივი პრობლემის „გადაჭრის გზები მოიძიოს“.  

             შესაბამისად, შეკითხვაში მითითებული ტექსტის რეკლამის სახით გავრცელების შემთხვევაში, არ 

ირღვევა პროფესიის ძირითადი ფასეულობები და ადვოკატის მიერ არ ხდება  გარანტირებულად 

საქმის შედეგის თაობაზე რაიმე დაპირება, მითითება ხდება მხოლოდ სამართლებრივი პრობლემის 

გადაჭრის გზების ძიებაზე, რომლის დახმარებასაც ადვოკატი უზრუნველყოფს.  

              კოლეგიამ აგრეთვე იმსჯელა, შესაძლებელია, თუ არა მოცემულ ფრაზის „ჩვენ უზრუნველვყოფთ 

ნებისმიერი სამართლებრივი პრობლემის გადაჭრის გზების მოძიებას“ საადვოკატო მომსახურების 

ხელშეკრულებაში ასახვა. ადვოკატმა კლიენტთან კონკრეტული საქმის წარმოების თაობაზე 

შეთანხმების ფარგლებში მსგავსი შინაარსის ტექსტის მითითებისას სიფრთხილე უნდა გამოიჩინოს, 

იმისათვის, რომ ის არ იყოს ორაზროვანი, შეცდომაში შემყვანი და კლიენტს არ ჰქონდეს 

განსხვავებული მოლოდინი ადვოკატის მიერ განსახორციელებელ მოქმედებებზე. განსაკუთრებით, 

არაერთგვაროვანი ინტერპრეტაცია შესაძლოა, გამოიწვიოს იმ ფაქტმა, რომ ადვოკატი კლიენტებს 

სთავაზობს „ნებისმიერი“ სამართლებრივი პრობლემის გადაჭრის გზების მოძიებას. თავისთავად, 

„მოძიების“ თაობაზე მითითება შეიძლება იყოს დავის მორიგებით დასრულების, ან საქმეზე 

სავარაუდო შედეგის თაობაზე კონსულტაციის გაწევა, თუმცა უმჯობესია, მითითებული ტექსტი 

საადვოკატო მომსახურების ხელშეკრულებაში აისახოს სხვაგვარი ფორმულირებით, რაც არ იქნება 

ორაზროვანი და რაიმე სახის გარანტიის მიმცემი საქმის შედეგთან დაკავშირებით.  

III დასკვნა:  

ადვოკატის მხრიდან, მისი საქმიანობის შესახებ შემდეგი შინაარსის სარეკლამო ტექსტის 

გავრცელებით: „ჩვენ უზრუნველვყოფთ ნებისმიერი სამართლებრივი პრობლემის გადაჭრის გზების 

მოძიებას“  არ ირღვევა საადვოკატო საქმიანობის რეკლამირების წესი. აღნიშნული სარეკლამო ტექსტი 

არ არის შეცდომაში შემყვანი, არ არღვევს პროფესიის ძირეულ ფასეულობებს და არ ხდება მითითება 

კონკურენტზე ან მის მომსახურებაზე.  

ზემოაღნიშნული ტექსტის საადვოკატო მომსახურების ხელშეკრულებაში გამოყენება მიზანშეწონილი 

არ არის, რადგან მითითებული სიტყვების შინაარსის ერთმნიშვნელოვნად განმარტება რთულია და  

არაერთგვაროვანი ინტერპრეტაცია შესაძლოა, შეცდომაში შემყვანი აღმოჩნდეს პოტენციური 

მომხმარებლისათვის და აღქმულ იქნეს, როგორც გარანტია კლიენტის იურიდიული ინტერესიდან 

გამომდინარე, მისთვის მნიშვნელოვან საქმის შედეგზე. 

 

შენიშვნა: ეთიკის კომისიის მიერ გაცემული რეკომენდაცია არის მხოლოდ სარეკომენდაციო ხასიათის 

მოსაზრება და არ აქვს სავალდებულო ხასიათი. 

 

კოლეგიის თავმჯდომარე                                                                                                           /მარიკა არევაძე/ 

                                                                           

 

 

კოლეგიის წევრი                                                                                                                     /მარინე ცუცქირიძე/ 

 

 

 

კოლეგიის წევრი                                                                                                                           /ინგა ნებიერიძე/ 

 

 


